
De l'otocento mile diese e nove

     Da Cristo in quà del mondo Redentor,

     (Ano da no scordarse per le prove

     Che à dà del so gargato la Fodor,

     E per tante bestemie vecchie e nove

     Che sul teatro nobile e magior

     S'à dito contro i capi diretori

     Che à tolto in mezzo un corpo de signori)

Co lioni, co tigri e co scimioti

     Ubidiente al comando del paron

     Ne l'ordinario sito dei casoti

     A piantà sede un caro Elefanton

     Che chiamando a vederlo aseni e doti

     In logo separà, cortese e bon

     D'inteligenza el dava segni tali

     Da far crederi omeni anemali.

O tanto poco almanco superiori

     Da no passar per bone le monae

     Che in catedra ne spazza i professori

     Co papagai de buzzere sunae

     Da papagai so degni antecessori

     I ne conta le solite vechiae

     Che l'omo de natura xe el paron

     Col sezendelo fiaco de rason.

Ma chi sto mio raconto ascolterà

     Co pazienza arivando sin al fin

     Da prove de confronto capirà

     Che a l'omo se ghe stua presto el lumin,

     Che la bestia rason su l'omo gà

     Se tropo el vol tetarghe in tel martin,

     E che sto bel sovran de la natura

     Xe un composto de fiabe e de impostura.

